
Audioaren erreferentzia: ​JJ­81Sinadurak 
Mailak:​ B2­C1 
Funtzioak:​ gertakari baten berri eman, haserrea­kexa adierazi, eskaera egin, arrazoiak eman 
Adierazpide linguistikoak​: lexikoa ​(sinadura, bilketa, ONG, garrasika, eskubide, boluntario, egitura, 
hauteskunde, eraginkortasun, kanpaina…), hori dela eta, ­t(z)ea, ­t(z)eko, behar izaten dute, nabari 
da..­ela, hainbeste dago...­ela, jakingo duzunez, bizkaiera ( adizkiak, lexikoa)  
Azken ekintza: ​Sinadura bilketa egin eta lortutako harrera aztertu 

 

EGITEKOAK 
1­Ikasgelara etorri aurretik egitekoa.  

1.1 kanpaina ugari 

Gaiari hurbiltzeko eta ikasgelan audio­pasartea entzun aurretik partekatzeko jarduera:.  
Ikasleak sinadura bilketen inguruan bizipenak bilduko ditu, hainbat galderari erantzunez 

1. Zertarako izan da azken aldiz eskatu dizuten sinadura? 
2. Sinatu zenuen?  
3. Aitzakiarik jarri zenuen ez sinatzeko? Zein?  
4. Norbaitek zuri sinadura eskatzea gogaikarri egiten zaizu? 

 
2­ Ikasgelan amaitu ondoren egitekoak. 
Jonek euskalkian (bizkaieraz) egindako kontaketa euskara estandarrean berridatzi. 

 

1‐ Entzun aurretik 
1.2 Iritziak partekatu 

 Gaurko atalean, Jon eta Jone sinadura bilketaz arituko dira. Gaian sartzeko, partekatu dezatela 

taldean   ​ariketan erantzun dutena eta alderatu: antzeko bizipenak izan al dituzte? Ez sinatzeko 
aitzakiarik erabili izan dute? Zergatik? 
1.3 Joneren sinadura 

Joneri ere sinadura eskatu diote kalean. Hipotesiak egin bere jokaerari buruz: Aukeratu 
erantzun bat eta ikaskidearekin komentatu. Azkenik, egiaztatzeko elkarrizketa entzungo dute. 
Zuzenketa:  

 Gustura sinatu du oso helburu ona duela iruditu zaiolako 

 ​Aitzakia jarri du ez sinatzeko  

 Sinadura biltzen ari zen pertsona ezaguna zuen eta behartuta sinatu du 

 Eskaerarekin ados zegoela esan, baina ez du sinatu 
 

2‐ Entzun bitartean  

2.1 Jone muturtuta 

Entzundakoa kontuan hartuta, aukeratu dezatela Joneren haserrealdiaren arrazoi zehatza 
zein izan den.  Erantzuna ikaskidearekin partekatu dezatela. 
 
Zuzenketa:  

 Kale erdian ulertzen ez zuen zerbaiten alde sinatzeko eskatzea  

 ​Sinadura eskatzera joan zaiona garrasika eta bere erabakiaren aurka hastea  

 Sinadura biltzen ari zena fisikoki erasotu egin duelako haserretu da 

 Jendearen aurrean neska tuntunaren irudia eman izana 
 

2.2 Jonen erreakzioa 

 Jone entzundakoan Jon ez da oso gustura gelditu eta bere iritzia emateko zirrikitua topatu 
du. Baieztapen hauetatik zein datoz bat berak esandakoarekin? Markatu  edo eta ikaskideak 
erantzundakoarekin alderatu.  
 

 Joneren amorrua ulergarria egin zaio 
 ​GKE (ONG) batentzat lan egiten aritzen direnek munduarekin haserre daudela adierazteko zakar 

jokatzeko eskubidea dute 
 Jonek aitzakia jartzeko eskubidea zeukan eta gizonak ez zuen berarekin zertan haserretu  
 Jon biziki haserretu eta sinadurak biltzen zebilenari bereak eta bi esateko prest dago  
 Joni kontzientzia txarra sortzearen teknika iruditu zaio erabili duela kaleko gizonak.  
 Filipinetan ikusitakoan oinarrituta, GKE­ek  ez diote konfiantzarik ematen.  
 Egitura handiak oso beharrezkoak dira GKE­en  lana arrakastaz burutzeko 
 Hainbeste daudenez, sinadura bilketek eta atxikimenduek eraginkortasuna galdu egin dute.  
 Jonen ustez, jende askok manifestuak sinatzen ditu  bere izena besteenaren alboan ikusteagatik 

bakarrik   
 

3‐ Entzun ondoren 

3.1 ONG 

 ONG esateko GKE siglak erabiltzen dira euskaraz. Zer adierazten duten idatzi eta gainerako 
ikaskideekin komentatu dezatela. 
 
 

Gobernuz Kanpoko Erakundea 

3.2 Sinadura‐bilketa prestatu 

  Ikasleek sinadura eskatzen zaionean jendeak izaten duen erreakzioa aztertuko dute.   
Horretarako:    

1. Erabaki zein ekimen alde eskatuko dituzten sinadurak eta ongi zehaztu helburua.  Irakurri ​“1200 
eurotik gora”​ plataformaren manifestuaren zatia eta antzeko zerbait prestatu. 

2. Binaka, eskatu dezatela ikasgelatik kanpo (euskaltegiko ikasleei zein kaleko jendeari), 
proposamenaren alde egiteko, sinadura eskatuz.  

3. Ikasgelan berriro, talde handian komentatu zenbat sinadura bildu dituzten, arazorik izan duten 
sinadurak lortzeko, jendeak nolako aitzakiak jarri dituen, zein argudio erabili dituzten jendea 
konbentzitzeko...  

4. Sinadura gehien biltzen duen bikoteak irabazi egiten du. 
 

 
SINATU MANIFESTUA 

Milaka sinadura bildu nahi 
ditugu gutxieneko soldata 
1.200 eurotik gora igotzearen 
alde. Sinatu zeuk ere, denon 
artean prekarietateari aurre 
egiteko. 

 

(…) Ekonomia hazten ari da, baina horrek ez du arazoa konpontzen, 
desberdintasunak handitu eta lan prekarioa hedatu egiten delako. Eta 
prekarietatea are gordinagoa da emakume eta gazteen artean. 
 
Gehienok soldata baten truke lan egin behar dugu bizitzeko; eta horregatik 
eskatzen dugu gure soldata gutxienez 1.200 eurokoa izatea. Ez dugu gehiegi 
eskatzen: gaur egun jende askok irabazten duen miseriaren gainetik dago; 
besteen lanari esker aberasten diren horien diru­sarreretatik oso azpitik, ordea. 
 
Xede horrekin bildu nahi ditugu milaka sinadura; zenbat eta gehiago, hobe, lan 
munduan prekarietateari aurre egiteko. Eta deia zuzendu nahi diegu: 
 

● herritarrei eta hauen eragileei, justizia sozialaren alde lan egin dezaten. 
● instituzioei, soldata justuagoak bermatu, prekarietatea hedatzea galarazi 

eta gizarte­prestazio duinak ezar ditzaten. 
● eta enpresei, ordaintzen dituzten soldatak 1.200 eurotik gorakoak izan 

daitezen, edozein langilek hori baino askoz gehiago balio baitu. 
 
Mila esker sinatzeagatik. 
Mila esker zure lanagatik. 
 
http://1200eurotikgora.eus/eu/ 
 

 
 

Erreparatu adibideei sinadura bilketan erabiltzeko:  
­ Sinadura bilketa bat egiten ari gara, gure asmoa da…” 
­ Jakingo duzun bezala, gobernuak/udalak… ­teko asmoa dauka  
­ Guri ez zaigu bidezko iruditzen… 
­ Hori dela eta, sinadura bilketa egiten ari gara…  
­ Helburu/asmo horrekin bildu nahi ditugu milaka sinadura... 
­ Horregatik eskatzen dugu gure .... izatea 
­ Gure helburua da 3000 (...) sinadura biltzea gure proposamena (...) eramateko.... 

BAKARKA EGITEKO ARIKETA 
Euskalkian 
Segidan duzu transkribatuta Joneri kalean gertatutakoa, berak esan duen bezala, euskalkian. Berridatzi 
testua euskara estandarra (batua) erabiliz.  
 

Kalean ​gertau jata​, ​bronkia euki dot ​tipo batekin. Kale ​erdixan neregana ​etorri eta ​eztakit ​zertarako 
sinatzeko ​eskau desta​. Nik presaka ​nebilela ​esan ​detsat ​eta ​bapatean​, ​tipua ​haserretu eta ez ​jata 
ba ​txilixoka ​hasi! “Presaka ​nebilela​” hori ​atxikixa zala​, sinatu nahi ez ​baneban​, ez sinatzeko, baina 
atxikirik ​ez ipintzeko. 
Jendia ​guri ​beira gerau ​da eta, ​eztakit​, ​txarto sentiu naz​. Modu ​baten​, ​atakauta sentiu naz​.  
Tipoak horretan ​asmau ​du, ez ​nebilen ​presaka, ​atxikixa ​baino ez da izan. ONG ​horretako ​baterako 
zala ​uste ​dot​. Tipoa hor egongo da ​bolondres ​moduan bere ​biharra egiten​ eta ​harek be badoka 
egun txarra ​eukitzeko ​eskubidea. 

EREDUA: 
Kalean ​gertatu zait​, ​eztabaida eduki dut ​tipo batekin. Kale ​erdian niregana ​etorri eta ​ez dakit 
zertarako sinatzeko ​eskatu dit​. Nik presaka ​nenbilela ​esan ​diot ​eta ​bat­batean​, ​tipoa ​haserretu eta 
ez ​zait ​ba ​garrasika ​hasi! “Presaka ​nenbilela​” hori ​aitzakia zela​, sinatu nahi ez ​banuen​, ez 
sinatzeko, baina ​aitzakiarik ​ez ipintzeko. 
Jendea ​guri ​begira geratu ​da eta, ​ez dakit​, ​txarto (gaizki) sentitu naiz​. Modu ​batean​, ​erasotuta 
sentitu naiz​.  
Tipoak horretan ​asmatu ​du, ez ​nenbilen ​presaka, ​aitzakia ​baino ez da izan. ONG (Gobernuz 
Kanpoko Erakunde) ​horietako ​baterako ​zela ​uste ​dut​. Tipoa hor egongo da ​boluntario ​moduan bere 
lana egiten​ eta ​hark ere badauka ​egun txarra ​edukitzeko ​eskubidea. 

 
  
TRANSKRIPZIOA 
 
JONE    Akordatu zara eskatu dizudanaz? 
JON    Ogiaz? Bai, noski. 
JONE    Ogiaz eta labadora (ikuzgailu)  xaboiaz. 
JON    Ostras, banengoen ba ni zerbait ahazten nuela. 
JONE    Joder, ez badizut dozena erdi aldiz esan. 
JON    Bueno,ez da hainbesterako Merkel. 
JONE    Ez nago txantxetarako aldartean Jon 
JON    Bale bale 
JON    Zerbait gertatu zaizu hain muturtuta egoteko? 
JONE    Ez da ezer 
JON    Lan konturen bat? 
JONE    Ez. Ez ez da ezer. 
JON     Esadazu Jone, ez dut egun osoa zure aurpegi ozpindu hori aurrean izan nahi eta. 
JONE    Kalean gertatu zait,bronka izan dut tipo batekin 
JON    Zer dela eta? 

JONE    Ba kale erdian nigana etorri eta ez dakit zertarako sinadura eskatu dit,nik presaka nenbilela 
esan diot eta bat­batean tipoa haserretu eta garrasika hasi zait 
JON    Kale erdian? 
JONE    Bai,anormal hutsa,presaka nenbilela aitzakia bat zela, sinatu nahi ez banuen ez sinatzeko baina 
aitzakiarik ez jartzeko. 
JON    Eta hori garrasika? 
JONE    Bai joder, jendea guri begira geratu da eta ez dakit, gaizki sentiarazi dit. 
JON    Ez zaitu ukitu ezta? 
JONE    Ez Jon ez, ez da hainbesterako izan baina bueno nolabait erasotua sentitu naiz. 
 JON    Zein kaleetan gertatu zaizu? 
JONE    Zentroan (Erdialdean) 
JON    Bihar hara joango gara eta ikusiko du putakume horrek. 
JONE    Bueno Jon, ez zaitez orain zu matxo­alfa baten moduan jarri, gainera tipoak horretan asmatu 
du, ez nenbilen presaka, aitzakia bat besterik ez zen. 
JON    Eta zer aitzakia bazen? Zuk nahi duzuna egin eta esateko eskubidea daukazu. Ez zaitu tipo batek 
molestatu behar zuk nahi ez baduzu. Aitzakia jartzea,  azken finean,  edukazioagatik egin duzu. 
JONE    Ia,  baina ONG horietako batetarako zela uste dut 
JON    ONG batekoa edo Aita Santua bera, zuk ez baduzu gelditu edo zerbait entzun nahi, eskubidea 
zurea da, Zein kaleetan esan didazu gertatu zaizula? 
JONE      Bueno Jon ez izan makarra. 
JON    Makarra? Bai, mugarik gabeko makarra izango naiz bihar tipo hori aurrean dudanean. 
  
JONE    Bueno iasta Jon,  lasaitu naiz, ez da hainbesterako izan. Tipoa hor egongo da bolondres 
(boluntario) gisa bere lana egiten eta hark ere egun txar bat izateko eskubidea du 
JON    Hara. Orain zu bihurtu zara ong. 
JONE    Utz dezagun. 
JON    Oenegeentzat bazkideak bilatzen dituztenak laguntzeko oenegera bihurtu behar duzu orain? 
JONE     Bueno utz dezagun gaia. 
JON    Zein kaletan esan didazu gertatu zaizula? 
JONE    Jonnn ez izan pelma (gogaikarri),  iasta (kito). 
JON    Egia esan,  igual gaizki dago esatea,  baina ni dagoeneko, bueno dagoeneko ez, aspaldi, 
potroetaraino nago  kontu hauetaz. Kontzientzia txarra sortzearen teknika kristau horrek nazka ematen 
dit. 
JONE    Ia,  baina bueno gero ere egia da beren lana egiten dutela 
JON    Bai,  bai, nik ikusi ditut lanean, Filipinetan. 
JONE     Zer esan nahi duzu? 
JON     Ba denetarik egongo dela Jone,  baina organizazio handi horiek, niri behintzat ez didatela 
konfiantza handirik ematen, hain egitura handia daukate,  lan gehiena estruktura berari jaten emateko 
egin behar izaten dutela. 
JONE    Bueno,  baina egia da ere behar direnean eurak direla mugitzen direnak. 
JON    Klaro,  jakina, hori ere lortu dute… gobernuak mugitu beharrean, gobernuz kanpoko 
mugimenduen bizkarrean uzten dute lan hori. 
JONE    Nabari da bai hauteskundeak gertu daudela, mitina tokatzen da ezta? 
JON    Niretzat aspaldi amaitu ziren halakoak eta sinadura bilketa,  atxikimendu eta bestelakoak ere bai, 
azkenean hainbeste dago,  eraginkortasuna galdu dutela. 
JONE    Bueno Jon ez dira gauza bera. 

JON    Jendeak manifestuak sinatzen ditu ez manifestuagatik,  askok irakurri ere ez dutelako egiten, 
sinatzen dute beren izena beste batzuenen alboan ikusteagatik. 
JONE    Hitz egiteko gogoa duzu eh? 
JON    Bueno  zerbait egin beharko dut. Ez didazu oraindik ezer eskaini. ¨Je suis Egarri¨, kanpaina hasi 
behar al dut garagardo bat lortzeko etxe honetan? 
JONE    Badakizu non dagoen figorifikoa (hozkailua). 
JON    Zein kaleetan esan duzu gertatu zaizula? 
JONE    Jooon. 
 

6 


